
H Y P ҮГ. 

Келн - ямаран чигн келн-улсин нег эркн зөөр болдмн. Яһад гихлә, 
келәр дамҗад, улс эврәннь кезәңк ухан-билгин зөөрлә таньлдх бәәтхә, 
эндркән теткҗ, иргчән белднә. Тегәд чигн сүл җилмүдт хальмг келнә 
төр өдр ирвәс улм шилтмһә оньг авлҗ, эрк биш күцәх күцл тәвҗ, олн 
зүсн халхар кех көдлмш үүдәнә. 

Таңһчин кесг школмудт шишлң келн-улсин классмуд секгдв, Хальмг 
государственн университетд онц хальмг филологии боли сойлын факуль-
тет бүрдәгдв, хальмг келиг бичкдүдин садас (өскүләс) авн деед сурһуль 
күртл дасдг болв. Цуг эн төрмүдиг күцәхин кергт олн зүсн көдлмш 
кегдҗәнә. Тедн дунд кергтә дасхурмуд (учебники) болн дөңцлмүд (по-
собия) һарһлһн ик орм эзлҗәнә. Эн дегтр теднә негнь. 

Хальмг филологии болн сойлын факультетин оютнр болн хальмг 
келнэ туск медрл хәәсн умшачнрт нерәдгдсн эн дегтрт хамгин түрүнд 
йирин келнэ туск медрл өггдҗәнә. Зәрм төрмүдәр автор эврәннь ухан-
тоолвран илткж, келнө болн келлһнә мергжлтин оньлар һардвр кеҗ, 
умшачнрт чигн, номтнрт чигн соньн болтха гиҗ зөвәр чирмәлә. Көөсн 
күцлнь яһж күцсиг умшачнр бийснь үнлх зөвтә. Зуг үнлхләрн, ШИН ЮМ 
орулхдан автор хоосн нернә төлә биш, хальмг келнә өргҗлтин төлә, да-
рани шинрүллһнә төлә биш, дорас өсч йовх ачнр-җичнриннь төлә ясвр 
орулх санаһинь медх йоста. Тегәд чигн эндү харһхла, эртәснь бурушал-
го, невчк ухалҗаһад, ашлвр кехмн. Ода деерән деед сурһулин төлә хальмг 
келәр бичгдсн дасхурмуд (учебники) уга цагт эн дегтр тусан күргх гиҗ 
сангдна. Зуг нег зүтклдә үудәхнь — эн дегтрт орулсн шин терминмүд 
болх бәәдлтә. Яһад гихлә, эднә ик зунь түрүн болҗ эн дөңцлд орулгдҗ-
ана. Болв эдн энд орҗ одв гиж, икәр әәхмн биш. Цаг ирвәс эднәс сән, 
оңдан терминмүд чигн һарад бәәх. Тиигхлө, энд орсн терминмүдин эс 
таасгдснь сольгдад чигн бәәх. 

Ода хальмг келн шаңһа (государственный) келн болҗах цагт, термин-
мүдин тер йир эркн тер болҗана. Терүг чикәр хаһлхин төлә оньлин (те-
ория) медрл керглгднә. Дарук ик төрнь - өдгә цагин орфографь. Энүнә 
тускар 1925-гч жиләс авн номтнр зүткә. Яһад гихлә, эн төриг хаһлхин 
төлә бас оньлин медрл кергтә бәәсмн. һурвдгч хаһлх ик төрнь - хальмг 
литературн келнэ тер. У рдкарн торһуд дөрвд хойр диалектәр сүүр авлһн 
хаҗһр шиидвр бәәж, гиҗ эндр келҗ болхмн. Алңтргч эгшгүдин төр хаһлхд 
номт Бадмин Бата авсн "тууҗлгч кевд өөрхнинь авхмн" гисн бәрцәр 
һардвр кеҗ, литературн кел тогтах кергтә. 

Цуг эн төрмүдөр, наадк чигн олн зүсн келнә төрмүдәр эн дегтрт 
шишлң тоолврмуд олж болхмн. 

